
110/2021 EBAZPENA, ABUZTUAREN 4KOA, INFORMAZIO PUBLIKOAREN SARBIDERAKO EUSKAL BATZORDEARENA

Espedientea: 2021/000338

Gaia: …………………….…… jaunak jarritako erreklamazioa, ustez ezetzi egin zaiolako Eusko Jaurlaritzako Ekonomia eta Ogasun Sailari egindako informazio-eskaera.


AURREKARIAK

1.- 2021eko ekainaren 8an, ………………………… jaunak idazki bat aurkeztu zuen Ekonomia eta Ogasun Sailean. Idazki horrekin batera, Informazio Publikoaren Sarbiderako Euskal Batzorde honi zuzendutako erreklamazioa aurkeztu zuen. Hona hemen erreklamazioaren edukia:

«2020ko abenduaren 16an, administrazioarekiko auzibidera jo aurreko erreklamazioa aurkeztu nuen batzorde horretan, Arabako Foru Aldundiarekiko premiamendu-espedientea geldiarazteko eskumenari buruzko 2020/000241 espedientearen inguruan emandako ebazpenaren aurka.
Sei hilabete baino gehiago igaro dira, eta batzorde horrek ez du ebatzi aurretiazko erreklamazioa, 39/2015 Legearen 21. artikuluaren arabera administrazioa ebazpena ematera behartuta badago ere, eta ez dio eskatu administrazioari aurretiazko erreklamazioa ebazteko.
Hori dela-eta, hauxe 
INFORMAZIO PUBLIKOAREN SARBIDERAKO EUSKAL BATZORDEARI ESKATZEN DIOT: Idazki hau aurkeztutzat eta aurreko adierazpenak egindakotzat jo ditzala, eta eska diezaiola administrazioari aurretiazko erreklamazioa ebazteko, idazki honen gorputzean jasotakoarekin bat».

2.- 2021eko ekainaren 22ko idazkiaren bidez, Batzordeak Eusko Jaurlaritzako Ogasun eta Ekonomia Sailaren Zerbitzu Zuzendaritzari bidali zion erreklamazioa, gaiari buruzko txostena egin zezan, eta hura ebazteko esanguratsutzat jotzen zituen dokumentuak aurkez zitzan, hamar egun balioduneko epean, jakinarazpena egin eta hurrengo egunetik aurrera. Hala ere, horretarako emandako epea igaro da, eta ebazpen hau idatzi denerako, Zerbitzu Zuzendaritzak ez du alegaziorik egin. Beti hartu behar dira kontuan kasu honetan eragina izan dezaketen aldagaiak. Hori horrela izanik, komenigarria zatekeen Sailaren irizpidea ezagutzea, hark judizio-elementu garrantzitsuak eman baitzitzakeen hemen planteatutako kasuari buruz erabakitzeko. Nolanahi ere, batzorde honi lagundu ez izana deitoragarria izan arren, Sailak alegaziorik ez egiteak ez du eragozten aurkeztutako erreklamazioa ebaztea.
3.- Batzorde honek Gardena Eusko Jaurlaritzaren gardentasun-atariaren bidez egiaztatu ahal izan du Eusko Jaurlaritzako Ekonomia eta Ogasun Sailak 2020/000241 espedientearen inguruko ebazpena eman zuela. Era berean, web-orri horrek dio honako hau eskatu zela: «ziurtagiri bat, non argi eta garbi adierazten den bi administrazioetatik zeinek —Euskal Autonomia Erkidegoak edo Arabako Foru Aldundiak—zuen premiamendu-espediente bat geldiarazteko eskumena, 1998ko uztailaren 15eko Hitzarmenaren (Ekonomia eta Ogasun Saila; pertsona fisikoa; gizonezkoa; posta bidez; sarbide osoa) zein artikuluren arabera». Batzorde honek ezin izan du baiesteko ebazpenaren eduki zehatzaren berri izan, ez delako aurkeztu emandako informazioarekin batera. Hona hemen informazio horretarako esteka:
https://www.gardena.euskadi.eus/y09-contents/es/contenidos/informacion/expedientes_acceso_informacion/es_def/index.shtml

4.- ..…… jaunak aurkeztutako erreklamazioa aztertu du batzorde honek, eta egiaztatu du egia dela interesdunak erreklamazioa aurkeztu zuela 2020ko abenduaren 16an —sarrera-erregistroa aztertuta ikusi da hori—. Erreklamazio hori galdu egin zen, baina.


ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 1. artikuluan ezartzen duenez, Informazio Publikoaren Sarbiderako Euskal Batzordeak bere egiten ditu, Euskal Autonomia Erkidegoan, abenduaren 9ko Gardentasunari, informazio publikoa eskuratzeko bideari eta gobernu onari buruzko 19/2013 Legeak laugarren xedapen gehigarrian aurreikusitako eginkizunak.

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, Batzordeari dagokio Euskal Autonomia Erkidegoko erakunde komun edo toki-erakundeetako administrazio publikoen eta euskal sektore publikoko gainerako entitateen berariazko nahiz ustezko ukatzeei buruz aurkezten diren erreklamazioak ebaztea, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze-araubidea aplikatuz.
 


3.- Abenduaren 9ko 19/2013 Legearen 24. artikuluak 4. apartatuan ezartzen duenez, ebazpena emateko eta jakinarazteko gehieneko epea hiru hilabetekoa izango da, eta epe hori igarota, erreklamazioa ezetsitzat joko da.

4.- Bestalde, 19/2013 Legearen 24. artikuluak 3. apartatuan dioenez, erreklamazioa izapidetzean, kontuan hartu behar da Herri-administrazioen araubide juridikoaren eta administrazio-prozedura erkidearen azaroaren 26ko 30/1992 Legeak errekurtsoei buruz xedatutakoa (gaur egun, Administrazio Publikoen Administrazio Prozedura Erkidearen urriaren 1eko 39/2015 Legea). 39/2015 Legeak 21.1 artikuluan xedatzen du administrazioa behartua dagoela ebazpen espresua eman eta jakinaraztera prozedura guztietan, edozein dela ere prozedura hasteko modua, eta, beraz, nahiz eta legeak xedatu abenduaren 16an aurkeztutako erreklamazioari lotutako isiltasunak ezespena dakarrela, batzorde honek, ………… jaunak berak hala eskatuta, espresuki ebazten du haren erreklamazioa, isiltasunaren balio ezeslearekiko loturarik gabe, urriaren 1eko 39/2015 Legeak 21.1.b) artikuluan adierazten duenez.

5.- Abenduaren 9ko 19/2013 Legeak, Gardentasunari, informazio publikoa eskuratzeko bideari eta gobernu onari buruzkoak, 13. artikuluan ezartzen duenez, informazio publiko dira bere aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Horri lotuta, espediente honetan, Ekonomia eta Ogasun Sailari egindako eskaeraren azken xedea zein den nabarmendu behar da, hau da, gardentasun-atarian jasota dagoenez, «ziurtagiri bat egitea, non argi eta garbi adierazten den bi administrazioetatik zeinek —Euskal Autonomia Erkidegoak edo Arabako Foru Aldundiak— zuen premiamendu-espediente bat geldiarazteko eskumena, 1998ko uztailaren 15eko Hitzarmenaren zein artikuluren arabera». Aipatutako atarian esaten da emandako ebazpena baiestekoa zela; horregatik eskuratuko zuen, hain zuzen ere, erreklamatzaileak ziurtagiria. Baina hori alde batera utzita, esan bezala, ziurtagiriak eskatzea abenduaren 9ko 19/2013 Legean aipatutako informazio publikoaren kontzeptuarekin bat ote datorren aztertu behar da. Legearen arabera, eskaera egiten den unean legearen eraginpean dagoen organismo edo entitate batek duen informazioa da informazio publikoa. Bada, informazioa eskuratzeko eskubidea, jakina, eskaera egiten den unean dagoen informazioa eskuratzeko baliatu behar da, eta, beraz, ezin da eskatu sortzen ari den edo etorkizunean sor daitekeen informaziorik. Beraz, ziurtagiriak eskuratzeko eskaerek ez dute Legearen babesik, etorkizuneko egintzatzat hartzen dira-eta. Izan ere, ziurtagiriak ez daude administrazioaren esku; aitzitik, ziurtagiri-eskaeren ondorioz egiten dira. 

Halaber, honako hauek ere ez dira informazio publikoaren kontzeptuan sartzen, konparazio batera: konpultsak edo kopia autentikatuak egitea, erakundeen balorazio edo erabakiei buruzko galderak, aplikatzekoa den araudiari buruzko kontsultak egitea edo argibideak eskatzea (baliteke kasu honetan hobeto egokitzea, ziurtagiri esaten bazaio ere araudiari buruzko argibideak eskatzen dira-eta), izapideak egiteari buruzko informazio administratibo hutsa, kexak, iradokizunak, eskumenak baliatzeari buruzko jarduketa materialak eskatzea eta abar.

6.- Are gehiago, 1. artikuluan xedatuta dagoenari jarraikiz, lege horren xedeak dira «jarduera publikoaren gardentasuna zabaldu eta indartzea, jarduera horri buruzko informazioa eskuratzeko eskubidea arautu eta bermatzea, arduradun publikoek bete beharreko gobernu onaren betebeharrak ezartzea eta horiek ez betetzearen ondorioak ezartzea». Eskaeraren azken xedeak, gainera, ez du zerikusirik abenduaren 9ko 19/2013 Legeak (Gardentasunari, informazio publikoa eskuratzeko bideari eta gobernu onari buruzkoak) oinarri dituen jarduketa publikoaren kontrolarekin eta kontuak ematearekin; aitzitik, kontu pribatu hutsa da, zeinean erreklamatzailea interesduntzat jotzen den, eta, beraz, espedienteko informazioa eskuratzeko beste bide batzuk ditu, eta bide horiek prozeduran bertan aurreikusita daude. Abenduaren 9ko 19/2013 Legearen hitzaurreak honako hau dio: «Gardentasunak, informazio publikoa eskuratzeko bideak eta gobernu onaren arauek izan behar dute ekintza politiko ororen funtsezko ardatz. Arduradun publikoen jarduna aztertzen denean, herritarrek jakiten dutenean nola hartzen diren eragiten dieten erabakiak, nola erabiltzen diren funts publikoak edo zein irizpideren arabera jarduten diren gure erakundeak, orduan soilik esan dezakegu hasi dela botere publikoek gizarte kritiko eta zorrotzari, botere publikoetan parte hartzeko aukera eskatzen duen gizarteari, erantzuteko prozesua.». Agerikoa da ……. jaunak egindako eskaera ez datorrela bat Legearen xedearekin. Horixe bera ebatzi du Gardentasunaren eta Gobernu Onaren Kontseiluak hainbat aldiz, eta adibide horietako batzuk ebazpen honetara ekartze aldera, aipagarriak dira R/0059/2019, R/0118/2016 eta R/0274/2016 ebazpenak, baita Madrilgo Administrazioarekiko Auzien 2. Epaitegi Zentralaren 2018ko martxoaren 6ko Epaia ere.

Adierazitakoa ikusita, Informazio Publikoaren Sarbiderako Euskal Batzordeak, aho batez, honako hau



EBAZTEN DU:

Lehenengoa. - Ez onartzea ………………………… jaunak jarritako erreklamazioa, Ekonomia eta Ogasun Sailak informazio publikoa eskuratzeko 2020/000241 espedientea onesteko emandako ebazpenaren aurkakoa.

Bigarrena.- Ebazpen hau jakinaraztea erreklamatzaileari eta Eusko Jaurlaritzako Ekonomia eta Ogasun Sailari.

Hirugarrena.-. Informazio Publikoaren Sarbiderako Euskal Batzordearen web-orrian argitaratzea ebazpen hau, erreklamatzaileari eta erreklamatuari jakinarazpena egin eta datu pertsonalak testutik kendutakoan.



Ebazpen honek amaiera ematen dio administrazio-bideari, eta beraren aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik aurrera, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1. m) artikuluan ezarritakoaren arabera.


Vitoria-Gasteiz
Informazio Publikoaren Sarbiderako Euskal Batzordeko burua




Miren Martiarena Barkaiztegi

